IL-ĠARRA  TAS-SAMARITANA
Mons Lawrenz Sciberras.

Meta wieħed jisma’ u jaqra dan it-titlu, dritt jgħaddu minn moħħu żewġ oġġetti differenti minn xulxin u li t-tnejn jiffurmaw il-qafas ta’ dan ir-rakkont bibbliku.   Wieħed ħaj u l-ieħor mhux.  Is-Samaritana,mara ta’ razza ftit kurjuża, razza xejn milquha u aċċettata,  u l-ġarra, l-oġġett tant meħtieġ għal dik il-mara biex iġġorr l-ilma ġo fiha, l-ilma li fl-Orjent u fis-sħana jilgħab parti tant importanti.  Dan ir-rakkont tassew sensittiv qiegħed fl-Evanġelju ta’ San Ġwann biss, kap 4.  Jidher li l-evanġelista ta importanza kbira u dan għaliex ried iwassal tagħlima tassew attwali.

Il-fuħħar tal-ġarra



Ma hemm ebda dubju, l-ġarra tal-mara Samaritana kienet tal-fuħħar.  Il-fuħħar qabel ma jaħmuħ fil-forn ikun tafal, element li tista tagħtih il-kull forma li tixtieq int. Dan kemm jekk jinħadem bl-idejn kif ukoll jekk fuq ir-rota.  “U hekk kif il-ġarra li kien qed jaħdem ħarġitlu ħażin, kif jiġrilu  t-tafal f’idejn il-fuħħari, dan raġa għamel oħra minnha kif għoġob lilu” (Ġer 18,4).Dwar dan  mela t-tafal idaħħluh fin-nar, jibbies u jibqa’ hekk għal żminijiet kbar ħafna.  Ukoll jekk tordom il-fuħħar, dan ma jiġrilu xejn.Provi ta’ dan huma is0sejbiet arkeoloġIċI li joħorġu għad dawl. 

       Fil-qedem imbiegħed dan il-proċess serva wkoll biex jiktbu fuq it-tafal, jonqxu fuqu, jaħmuh u iservi bħala ittri.  Eżempju klassiku ta’ dan huma l-ittri ta’ Mari. Fl-1935-38 l-arkeologu Andre’ Parrot skava Tell el-Ħariri, li tiġi ħdejn ix-Xmara Ewfrat, mela fil-Babilonja.  



Ir-riżultat kien wieħed tassew sodisfaċenti, għaliex nstabu madwar 20.000 biċċiet taċ-ċaqquf u 5000 ittra.  Fuqhom kien hemm miktub jew minqux ismijiet, drawwiet, u kultura oħra ta’ żmien il-patrijarki. Id-data ta’ dawn l-ittri miktubin fuq iċ-ċaqquf huwa tas-snin 1730 sa 1700 qabel Kristu.  Ukoll meta 1947 instagħbu il-manuskritti ta’ ħdejn il-Baħar il-Mejjet.  Dawn kienu magħluqin ġo ġarar tal-fuħħar. Għalhekk l-arja ma daħlitx hemm, u l-kitba baqgħet kif kienet fl-oriġinal tista tinqara b’faċilita’ l-aktar kbira. 



Din is-sistema ta’ kitba fuq it-tafal, wara jiġi moħmi u mibgħut fejn wieħed jixtieq kienu jużawha wkoll il-profeti. Hekk Ħabakkuk jitkellem ċar minn din is-sistema: “Mbagħad il-Mulej wieġeg: Ikteb id-dehra, qalli, onqoxha fuq tavlozzi, hekk li jkun jista’ jħaffef min jaqraha” (2,2).  Il-verb tonqox ifisser ku għandek xi ħaġa ratba u komda biex tikteb fuqha.



L-użu taċ-ċaqquf kien wieħed komuni ħafna fl-Orjent, u dan għaliex huwa faċli li issibu.  Ukoll meta Alla kellem lil profeta Ġeremija, biex iwassal messaġġ lil Lhud li kienu se jispiċċaw fl-eżilju ta’ Babel, Alla bagħat li Ġeremija jixtri qolla tal-fuħħar u ifarrakha quddiem il-poplu miġbur. 

L-eżilju tas-saltna ta’ fuq



Issa din ix-xena ta’ fuq il-bir iddur bejn żewġ personaġġi totalment differenti minn xulxin, u dan mhux biss fuq skala spiritwali imma wkoll umana.   Ibda biex ir-razza. Ġesù kien Lhudi, u l-mara kienet Samaritana. Ir-rabja bejn dawn iż-żewġ razez ta’ nies kien ila ġejja l-ewwel meta infirdet is-saltna taħt Robogħam, sena 922 u aktar tard minn żmien l-eżilju tas-Saltna ta’ Fuq, fis-sena 732.  Kien Salmaneser, sultan ta’ l-Assirja li tala’ għalihom “ħabat għas-Samarija, u għalaqha minn kullimkien għal tliet snin” (2 Slat 17,5).  Salmaneser rabat u kaxkar bil-qawwa kollha numru kbir ta’ Samaritani lejn l-eżilju. Dan ma kienx biżżejjed, għaliex s-sultan ta’ l-Assirja ġieb nies minn Babilonja, minn Kut, minn Għawwa, minn Ħamat u qegħdehom fl-ibliet tas-Samarija minflok ulied Iżrael.  

   Dawn il-barranin tħaltu u żżewġu max-xebbiet li kien fadal f’Samarija u hekk beda joħloq ġens ġdid. F’kelma waħda, ir-razza safja Samaritana ma komplietx teżiżti aktar.  Il-Lhud, jew dawk in-nies li kienu jgħixu fis-saltna ta’ isfel, mela fil-Ġudea, b’Ġerusalemm bħala l-belt kapitali kienu jħarsu lejn dawn is-Samaritani bħala razza ta’ klassi  ħafna inferjuri għalihom.  U ma tħaltux aktar magħhom, f’xejn. Bejniethom kien hemm għejra u mibgħeda tassew ħarxa.  Minn dan il-kuntest wieħed jasal biex jifhem aħjar kliem is-Samaritana lil Ġesù. “Kif! Inti Lhudi u titlob lili,mara Samaritana, biex nagħtik tixrob? Qaltlu hekk, għax il-Lhud ma jitħaltux mas-Samaritani” (Ġw 4,9).


Is-Samaritani kellhom biss l-ewwel ħames kotba ta’ l-Iskrittura u forsi xi ftit mill-profeti. Il-bqija warrbu għal kollox il-kotba l-oħra tat-Testment il-Qadim. Il-post fejn kienu jiltaqgħu biex jitolbu kien fuq il-muntanja Garizim, għaliex kien hemm tempju tassew sabiħ. Fis-sena 35 wara Kristu Pilatu uża l-forza kontra grupp ta’ Samaritani u xeħet il-ħabs lil xi wħud u qatel lil xi oħrajn.  Dawn kienu sejrin f’pellegrinaġġ lejn il-muntanja Gariżim għax wieħed psewdo-profeta kien daħħlilhom f’rashom li kellu jagħmel skoperta ta xi oġġetti sagri li suppost Mose kien ħeda hemm

Id-djalogu mas-Samaritana



L-evanġelista jiftaħ dan ir-rakkont b’mod l-aktar solenni u dettaljat. Jibda billi jsemmi s-Samarija u l-belt fejn saret il-laqgħa bejn Ġesù u l-mara. F’belt jisimha Sikar, u jkompli, qrib biċċa art li Ġakobb kien ta lil ibnu Ġużeppi.  Preċiżament  f’dik il-ħara kien hemm bir msejjaħ ta’ Ġakobb.  Dettal ieħor importanti imma fl-istess ħin ukoll rari għal Ġwanni huwa l-ħin.  “Kien għall-ħabta tas-sitt siegħa” mela madwar nofs innhar.Aħseb ftit fil-qilla tax-xemx tisreġ f’dawk il-ħinijiet!  Dan ifisser ukoll li Ġesù kien xi ftit għajjien.



Għan-nisa ta’ l-Orjent u aktar u aktar ta’ żmien Ġesù, li mara weħidha toħroġ biex timla l-ilma propju f’nofs innhar xejn ma kienet ħaġa f’postha u f’waqtha. Imma l-mara xejn ma ħabblet rasha mid-drawwiet ta’ żmienha, webbset rasha u telqet lejn il-bir. Kienet mara xi ftit partikulari, Iġġorr kollox hi mingħajr ma tħabbel xejn rasha bl-ambjent.  Fl-aħħar mill-aħħar s-Samaritana kienet sgura ħafna minnha nfisha: għaliex hija kellha biex timla l-ilma  l-ġarra.  Dak kollu li kellha bżonn u dan kellha.  Timla minn dak l-ilma frisk, u tlebbet lejn darha. 



U hawn jibda d-djalogu:  Ġesù jieħu l-parti attiva hu: “Agħtini nixrob”. Ġesù hawn deher bħala ilma, anzi ilma ħaj, ilma li min jixrob minnu ma jerġa qatt jagħtih l-għatx.  Il-mara Samaritana rat quddiemha biss raġel Lhudi, u mhux Iben Alla; rat raġel għajjien u mifni u mhux dak li qed jitlob ġid lil ruħha: rat pellegrin mejjet bil-għatx u mhux lil Dak li jaqta l-għatx tassew tad-dinja.  Rat biss l-estern, kifkienet imdorrija tagħmel.
     Qabża fil-ħsieb



Aktar ma id-djalogu daħal fil-fond u fit-tul, aktar il-mara bdiet tintebaħ li dak li għandha quddiemha u talabha l-ilma mhux sempliċI bniedem.  Tant li bidlet assolutament il-fehemha tagħha.    L-ewwel sejħet lil Ġesù Lhudi (Ġw 4,9), kelma tassew ta’ disprezz.   Wara sejħitlu “Sinjur”, (Ġw 4,11).  “Sinjur mnejn se ġġib l-ilma ħaj jekk anqas biex timla ma għandek  u l-bir huwa fond?”  It-tielet ħsieb dejjem fi grad għola huwa dak ta’ profeta.  U dan għaliex Ġesù beda jmiss qalb il-mara.  “Int profeta, Sinjur milli qed nara”. (Ġw 4,19).  U l-aħħar u l-ogħla titlu tas-Samaritana lil Ġesù huwa dak ta’ Messija: “Jien naf li ġej il-Messija dak li jgħidulu Kristu”. 



Iżda il-qofol tad-djalog kien li Ġesù ried jgħallem dwar il-ħtieġa ta’ l-adorazzjoni tal-qalb.  L-argument fetaħ billi s-Samaritana għamlet mistoqsija diretta u taħraq lil Ġesù dwar fejn huwa l-aħjar post fejn  wieħed jadura lil Alla.  Jiġifieri jekk hux f’Gerusalemm, kif jgħidu l-Lhud, inkella fuq il-muntanja Garizim, fejn imorru s-Samaritana. U hawn is-Samaritana wriet il-Ġesù dik il-muntanja qaddisa għalihom.  Ġesù dritt jaqleb l-argumenti kollha dwar il-post tat-talb.  Mhux il-fejn huwa meħtieġ, imma il-kif wieħed jitlob.  

Tadura l’Alla




Bejn il-vers għoxrin (20) u l-vers erbgħa u għoxrin (24) hemm għaxar (10) verbi u huwa kollha l-istess TADURA.  Ġesù iħambaq u jinsisti fuq il-ħtieġa li wieħed jadura ‘l Alla u din l-adurazzjoni trid tkun ħierġa mill-qalb. “Alla huwa spirtu u dawk li jadurawh għandhom jadurawh fl-ispirtu u l-verita'’(Ġw 4,24).  Din it-tagħlima Ġesù wassalha lis-Samaritana, mara li kienet qed tgħix fid-dnub, u wassalha biex tagħmel qabża ta’ kwalita. Prattikament hawn ried jilħaq  Ġesù. U irnexxielu.



Il-mara tant għamlet qabża fl-intimu tagħha, tant inbelet fiha infisha, tant insiet dak kollu li kellha madwarha, li ħalliet il-ġarra hemmhekk (Ġw 4,28b) u marret il-belt ixxandar lil Ġesù bħala l-Messija.  Il-fiduċja kollha li kellha l-mara fil-ġarra u l-ilma li kienet se timla, warbithom, telqithom, insiethom u issa li kienet iltaqet ma Ġesù, għajn ta’ ilma ħaj u safi.  Din hija t-tagħlima li Ġwanni ried iwassal b’dan ir-rakkont.  Ġesù ġie għal bnedmin tad-dinja kollha, mela ma teżiżtix aktar differenzi bejn razza u oħra.  It-tieni dak lijinteressa l-aktar lil Ġesù hija l-konversjoni tal-qalb.

